Без әкият яратабыз

(Башлангыч сыйныфлар өчен әдәби-музыкаль кичә)*
* II кисәк. I кисәк электрон «Мәгариф» журналының 18 нче санында.

Ләйлә БӘдертдинова, 
Казандагы 18 нче мәктәпнең татар теле укытучысы

(Серле көй ишетелә. Җиргә йолдыз «атыла». Актырнак керә.)

Актырнак. Һау-һау! У-һу. Айдан нәрсә очып төште ул? Һау-һау! Ниндидер хат. Актырнакка диелгән. Ачып карыйм әле. (Хатны укый.)

Хат.

«Мин тиздән килеп җитәм. Бәйрәмне башламый торыгыз. Таңсылу».
Актырнак. Таңсылу дигәнме? Ә-ә-ә-ә , Таңсылу.

Балалар, исәнмесез! Таңсылуны кунакка чакырган идем. Киләм дигән. Әнә, үзе дә килә. Әйдәгез, каршы алыйк.

(Бәйрәм башлану тантанасы көе. Таңсылу керә.)

Таңсылу. 
Карап тормый ара еракка, 

Мин дә килдем сезгә кунакка,

Балалар да килгәннәр,

Дуслар да җыелганнар,

Дуслык бит ул – тормыш үзәге,

Дуслык бит ул – бәйрәм бизәге.

Исәнмесез, балалар, кунаклар, укытучылар! Исәнме, Актырнак! Бәйрәм белән сезне!

Актырнак. Сине дә шулай ук, Таңсылу.

Бәйрәмсез бик куңелсез бит,

Күңелсездер сиңа да,

Бәйрәмнәр кирәк миңа да,

Кирәк һәммәбезгә дә.

Таңсылу. Дөрес, Актырнак. Балалар, күптән сезнең белән очрашасым килә иде. Ниһаять, мин дә сезнең янда. Еш очрашасыз, бәйрәмнәр уздырасыз, әкиятләр өйрәнәсез икән. Актырнак миңа сер итеп кенә әйтте. Үткән очрашуда татар халык әкиятләрен сәхнәгә куйгансыз. Ә бүген без сезнең белән әкият язучыларның үзләре турында сүз алып барырбыз.

Актырнак. Ә мин беләм, мин беләм. Әкият язучыларны беләм. Һау-һау!

Дуслар! Ә сез әкият язучылардан кемнәрне дә булса беләсезме икән? Тикшереп карыйк әле. Һәр сыйныфтан берәр укучыны сәхнәгә чакырабыз. Әйеме, Таңсылу? Һау-һау! 
Таңсылу. Әйе, әйе! (Балалар сәхнәгә менә.)

Укучылар! Һәрберегез үзегез белгән әкият язучының исем, фамилиясен әйтегез. Урыннан җавап бирмибез. Иң элек татар язучыларының исемнәрен әйтәбез.

1 нче бирем. Әкият язучыларның исем, фамилияләрен атарга.

Таңсылу. Рәхмәт, балалар! Вакытыгыз бушка узмый, әкият язучылар белән танышып барасыз, әкиятләр укыйсыз икән.

Актырнак. Һау-һау, Таңсылу! Әйдә уйнап алыйк әле. Минем бик уйныйсым килә.

Таңсылу. Нинди уен инде ул, Актырнак?! Күрәсеңме, әнә теге өстәл янында бик хөрмәтле кешеләр утыра. Укучыларны алар белән таныштырып үтәргә кирәк. Шулаймы, Актырнак?

Актырнак. Әйе шул. Онытып җибәргәнмен бит, Таңсылу. Балалар! Рөхсәт итегез сезне жюри белән таныштырып китәргә. (Жюри белән таныштыра.)

Таңсылу. Алар сезнең җавапларыгызга, сез күрсәткән әкиятләргә гадел бәя куярлар.

Ә менә бу өстәл артына һәр сыйныфтан берәр укучыны чакырабыз. Рәхим итегез!

Өстәл өстендә саннар язылган карточкалар ята. Ә каршыда язучыларның исем фамилияләре һәм әкиятләре язылган. Исем, фамилияләр, әкиятләрнең исемнәре янына саннар куелган. Сорау бирелгәннән соң, сез туры килгән санның берсен югары күтәрергә тиеш буласыз.

Актырнак. Әйе, әйе. Мәсәлән, Габдулла Тукай язган әкият булса, мин «2» ле санын күтәрәм.

Әйдә әле, Таңсылу. Уйнап карыйк әле.

Таңсылу. Яле, Актырнак! Тыңла. Өзек укыйм.

Өзек. 

Шул турыдан аз гына – биш-алты сүз сөйлим әле,

Гадәтемчә аз гына җырлыйм әле, көйлим әле.

Бик матур бер айлы кичтә бу авылдан бер Җегет

Киткән урманга утынга, ялгызы бер ат җигеп.

– Бу өзек нинди әкияттән? Актырнак, дөрес итеп карточкаларны күтәр әле.

Актырнак. Беләм, беләм. (Сан күтәрә. Дөрес күтәрми.)

Таңсылу. Ялгыштың шул, Актырнак, ялгыштың. Балалар! Актырнакка ярдәм итегез әле. (Балалар саннар күтәрә.)

– Ә «Шүрәле» әкиятен кем язган?

Актырнак. Һау-һау! Бусын уйнап кына карадык. Ә хәзер, укучылар, игътибар белән сәхнәгә карагыз. 

(Малай, таракны югары күтәреп, сәхнә аша уза. Су тавышы. Сәхнәгә Су анасы йөгереп керә.)

Су анасы.

Ай, кайгым зур, кайгым зур, 

Зур кайгым. 

Алтын таракны урлатып 

Моңайдым.
Ничекләр кайтыйм күлемә – 

Йортыма.

Дус-ишләр алдында ояты

Ни тора?!

Аһ, угры, явыз, котылдым,

Дисеңме?

Төн генә җитсен. Алырмын

Үчемне.

(Равил Бохараев. «Апушның тылсымлы төшләре».)
Таңсылу. Балалар! Өзекне карадыгыз инде. Хәзер игътибар – сорауны тыңлагыз.

2 нче бирем. Әлеге образ кайсы язучы әкиятендә очрый?

– Дөрес итеп карточкаларны күтәрәбез. Нинди әкияттә?

Актырнак. Рәхмәт, дуслар! Сорауга дөрес җавап бирдегез. Урыннарыгызга утырыгыз. Ә өстәл артына башка укучыларны чакырабыз. Рәхим итегез!

Таңсылу. Тагын бер әкият карап китик һәм шул әкияткә карата сорау бирелер. (А.Алишның «Сертотмас үрдәк» әкияте күрсәтелә.)
Актырнак. Абау, шундый булырга ярыймы инде? Серне аны саклый белергә кирәк. Шулаймы, балалар? 

Таңсылу. Дөрес әйтәсең, Актырнак. Әлеге үрдәк сыман булырга ярамый. Дуслар, сорауны тыңлагыз.

3 нче бирем. Күрсәтелгән әкиятнең исеме ничек?

– Карточкаларны күтәрегез. Кайсы язучының әкиятен карадыгыз? (Җавап бирәләр.)
Актырнак. Бу сынауны да үттегез. Урыннарыгызга утырыгыз. Ә без бәйрәмебезне дәвам итеп, башка укучыларны өстәл янына чакырабыз.

Таңсылу. Ә хәзер тагын бер өзек тыңлап узабыз.

«Батырлык башлана, улым,

Иң беренче – йөрәктән

Һәм мәрхәмәтле булудан, 

Башкаларны сөюдән, 

Йөрәктәге гамьсезлекне,

Мин-минлекне җиңүдән».

Актырнак. Менә бусын белмисез инде. Әйтеп карагыз әле. 

4 нче бирем. Укыган өзек кайсы әкияттән? Карточкаларны күтәрәбез. Кайсы язучы әкияте? (Җавап: Фәнис Яруллин. «Юылмас хурлык».)
Таңсылу. Рәхмәт, балалар! Сорауларыбызга дөрес җавап бирдегез. Хәзер инде бераз ял итәргә дә була. 

Актырнак. Һау-һау. Әйдәгез, хәзер, Фәнис абый Яруллинның «Зәңгәр күлдә Ай коена» әкиятен карап үтик. (Әкият күрсәтелә.)
Таңсылу. Булдырдыгыз, укучылар!

(Хакимҗан Халиковның «Чәчәк җыйганда» әкияте күрсәтелә.)
– Дуслар! Сәхнәгә рәхим итегез!

Актырнак. Болар тагын да шәбрәк, остарак уйныйлар.

Таңсылу. Шулай шул. Ошадымы?

Актырнак. Һау-һау! Миңа бик ошады. Чәчәкләрне өзәргә ярамый, табигатьне сакларга, Туган илне, Туган җирне яратырга кирәк икән.

Аһ! Кемнәрдер килә. Һау-һау! Әйдә әле, Таңсылу, карыйк кемнәр икән ул?

(Кызу көй. Сәхнәгә Куян, аның артыннан Бүре йөгереп керәләр.)

Бүре. Куянкай, зинһар тукта. Хәлем бетте. Йөгерерлек тә хәлем калмады.

Куян. Кем кушкан сиңа арттан калмыйча мине куып йөрергә?!

Бүре. Соң, Куянкаем, мин бит дуслашырга гына теләгән идем. Әнә ничек тиз йөгерәсең. Минем дә синең кебек җитез буласым килә. Серен әйт әле.

Куян. Серен әйтүен әйтәм. Тик син беркайчан да мине куып җитә алмассың. 

Бүре. Әйт инде тизрәк. Нинди сер соң ул? (Куян Бүренең колагына пышылдый.)

Бүре. Нәрсә?

Куян. Һәр көн физзарядка ясасаң, спорт белән шөгыльләнсәң, хикмәт – шунда. Яле, балалар белән бергәләп ясап кара әле.

(Физкультминут үткәрелә.)

Уңга таба бөгелдек,

Сулга таба бөгелдек.

Аска таба иелдек, 

Өскә таба үрелдек.

Уң аякны күтәрдек,

Сул аякны күтәрдек.
Алга таба сикердек,

Артка таба сикердек.

Хәзер инде карагыз,

Бер урында чабабыз.

Кулларны бер күтәрдек, 

Икенче кат күтәрдек,

Бүгенгә шул җитәрдер.

Бүре. Уф, арыдым. Ә башка берәр нәрсә уйлап таба алмадыңмы? Мин бер дә зарядка ясарга яратмыйм шул.

Куян. Ә-ә-ә-ә, зарядка өйрәнмәсәң, мине дә куып җитә алмыйсың инде. (Бүрене үрти. Бүре аны куып йөри. Шул вакытта Таңсылу белән Актырнак сәхнәгә чыгалар.)

Таңсылу. Бүрекәй, Куянкай! Нишләп әле үртәшәсез? Яңа гына, дуслашып, физзарядка ясый идегез бит. Алай ярамый.

Дус яшәргә кирәк җир йөзендә,
Дуслар кирәк һәрбер кешегә.
Дуслар булса, яшәү күңелле,

Уңай була һәрбер эшегез.

Актырнак. Таңсылу дөрес әйтә. Куян, Бүре! Дус яшик! Дуслык кешеләрне яхшылыкка этәрә. 

Таңсылу. Яле, дуслашыгыз! Һәм бергәләп Туфан абый Миңнуллинның «Кәрлә – мәктәп баласы» әкиятеннән өзек карарбыз.

(Әкият күрсәтелә.)
Актырнак. Әнә, Дию, Кәрлә белән кешеләр дә дус яшиләр. Тату яшик, бер-беребезгә ярдәмчел һәм туры сүзле булыйк. Алдагы әкиятебездәге кебек түгел.

(Фәнис Яруллинның «Кояштагы тап» әкияте күрсәтелә.)
Актырнак. Һау-һау! Күрдегезме, дуслар. Ялганнарга да ярамый икән. Әкиятләр шуңа өйрәтә. Шуның өстенә әти-әниләрегезнең сүзләрен тыңларга һәм ялкау булмаска да кирәк. Килешәсезме минем белән? Ышанмасагыз, исбатлый алам, Фәнис Яруллинның «Убырлы карчык хәйләсе» дигән әкияте нәкъ шул хакта. 

(Фәнис Яруллинның «Убырлы карчык хәйләсе» әкияте күрсәтелә.)
Таңсылу. Кичәбез ахырына яынлашып килә. Сүзне жюрига бирәбез. 

(Жюри нәтиҗә ясый.)
Актырнак. Һау-һау! Нинди бәхет бергәләп җыелышып, уйнап-көлү! Гел бергә шулай шатланышып яшәргә насыйп булсын иде. Дусларым, әкиятләрне күбрәк укыгыз!

Таңсылу. 

Әкияттә без булдык,

Күп әйберләр без белдек.

Әкияттән безгә килгән

Күп геройларны күрдек.

Рәхәт булды, ярыштык,

Күңелле көч алыштык.

Әкиятләр сөйләдек,

Уйнап һич тә туймадык.

Булдырдыгыз, балалар,

Зирәк, тапкыр икәнсез.

Әкиятләр күп беләсез,

Бик акыллы икәнсез.

Бәйрәмдә җиңде дуслык,

Җиңде бүген татулык.

Дуслык, татулык булса, 

Җирдә булыр тынычлык!

Кадерле укучылар, кунаклар! Шуның белән бәйрәмебез ахырына якынлашты. Сезгә безнең белән бергә бәйрәмдә катнашуыгыз, матур чыгышларыгыз, күчтәнәчләрегез өчен бик зур рәхмәт. Һәркайсыгызның өендә – муллык, тәнендә – саулык, фикерендә – зирәклек, илебездә иминлек һәм тынычлык булсын!

Актырнак. Һау-һау! Сау булыгыз! Киләсе очрашуларга кадәр.

«Балачак – бәхет иле» җыры (Камил Сәгадәт сүзләре, Гөлназ Зарипова көе) башкарыла.

